
რეზონანსი 
მაჩალიკაშვილის საქმე - რა მოხდება პანკისში (რეზონანსი) 
ავტ.: ეკატერინე ბასილაია

სტატიის თანახმად, პანკისის სპეცოპერაციისას მძიმედ დაჭრილი თემირლან მაჩალიკაშვილის გარდაცვალების შემდეგ ხელისუფლების მიმართ ბრალდებები ძალიან ბევრია როგორც ოჯახისა და ხეობის მცხოვრებლების, ისე ოპოზიციისა და ექსპერტების ნაწილის მხრიდან.

ამ ბრალდებებზე ხელისუფლების წარმომადგენელთა პასუხია, რომ თემის პოლიტიზებითა და აქცენტების არასწორი დასმით "ეჭვქვეშ ვაყენებთ ტერორიზმის წინააღმდეგ ბრძოლას და მოქალაქეების უსაფრთხოებასაც".

დევნილთა მინისტრ სოზარ სუბარის განცხადებით, "სპეცოპერაცია იყო აუცილებელი და ჩატარდა პროფესიულ დონეზე", ხოლო მოხდა თუ არა ძალის გადამეტება, გამოძიების დასრულებამდე ვერაფერს იტყვის.

პარლამენტის თავდაცვისა და უშიშროების კომიტეტის თავმჯდომარე ირაკლი სესიაშვილის თქმით, აღნიშნულ თემას, მათ შორის თემირლან მაჩალიკაშვილის დაღუპვას, დაინტერესებული პირები პოლიტიკური სპეკულაციისთვის იყენებენ - "შეფარვით ცდილობენ პოლიტიკური ქულების დაწერას, როდესაც საქმე ქვეყნის უსაფრთხოებას ეხება და დაღუპულია სპეცრაზმელი".

უსაფრთხოების საკითხებში ექსპერტ ვახტანგ მაისაიას შეფასებით, სოზარ სუბარის განცხადება, რომ ოპერაცია პროფესიულ დონეზე ჩატარდა, ისედაც მწვავე სიტუაციას კიდევ უფრო ამწვავებს, რადგან ბევრი კითხვა არსებობს, თუნდაც ის, რომ რა საჭირო იყო ღამით სპეცოპერაციის დაგეგმვა, როდესაც შეეძლოთ, ეჭვმიტანილები ადგილობრივ პოლიციაში დაკითხვაზე დაებარებინათ და ისე დაეპატიმრებინათ. მისი თქმით, სუბარი არაპროფესიონალი დილეტანტია და მას არ აქვს უფლება, სპეცოპერაციაზე ილაპარაკოს, რადგან ამით ცეცხლზე ნავთს ასხამს.

მაისაია მიიჩნევს, რომ პანკისის სპეცოპერაციის გამო არა სპეცრაზმელი, არამედ ოპერაციის დამგეგმი პირი უნდა დაისაჯოს. 

ბრიგადის გენერალი ამირან სალუქვაძე აცხადებს, რომ პანკისის სპეცოპერაციის შემდეგ მთელი არასახელისუფლებო პოლიტიკური სპექტრის, არასამთავრობოების, მედიასაშუალებების მხრიდან ძალიან სახიფათოდ ხდება ამ თემის გამწვავება, რაც ყოვლად მიუღებელია.

ის ამბობს, რომ სპეცოპერაციასთან და გამოძიებასთან დაკავშირებით კითხვები მასაც აქვს, მაგრამ ეს არ ნიშნავს, რომ "სახელმწიფოს ინტერესების საწინააღმდეგო განცხადებით გამოვიდეს". მისი თქმით, კითხვების დასმის ფორმა და დრო არსებობს და არ შეიძლება კითხვები წაქეზებით დასვა, მით უმეტეს, როცა თემა პანკისს ეხება.  სალუქვაძე ამავე კონტექსტში რუსეთის საგარეო საქმეთა სამინისტროს განცხადებებსაც იხსენებს, როდესაც გრიგორი კარასინმა რუსეთიდან ვიზების გაუქმების საწინააღმდეგოდ თქვა, რომ პანკისის ხეობაში ტერორიზმის კერაა.

ანალიტიკოსი მიიჩნევს, რომ ჯერ კიდევ არ არის გვიან პოლიტიკოსებმა და საზოგადოების სხვა წევრებმა „დუღილის ტემპერატურა დაწიონ“ .
საყვარელიძე: პანკისში სპეცოპერაცია თავად საზოგადოებამ მოითხოვა თბილისში მომხდარი მოვლენების შემდეგ (რეზონანსი)

ავტ.: ეკატერინე ბასილაია

ინტერვიუ რამაზ საყვარელიძესთან

რამაზ საყვარელიძე აცხადებს, რომ პანკისში ჩატარებულ სპეცოპერაციასთან დაკავშირებით არაერთი კითხვა არსებობს, თუმცა საკითხის დასმა, უნდა ჩატარებულიყო თუ არა სპეცოპერაცია, უადგილოა. პოლიტოლოგის თქმით, სპეცოპერაციის ჩატარება თბილისში მომხდარი მოვლენების შემდეგ, ფაქტობრივად საზოგადოებამ მოითხოვა, რადგან ხალხი მთავრობას რეაგირებისკენ მოუწოდებდა. 
ანალიტიკოსი ფიქრობს, რომ ერთი მხრივ, კითხვებს აჩენს ოჯახის მიერ ვერსიების ცვლილება, თავდაპირველად თითქოს ეძინა მაჩალიკაშვილს, შემდეგ კი თქვეს ტელეფონზე ლაპარაკობდაო, მეორე მხრივ კი, არსებობს ქართული სამართალდამცავი ორგანოების მხრიდან ძალის გადამეტების ტრადიცია, რაც ასევე გასათვალისწინებელია. 

რამაზ საყვარელიძე „რეზონანსთან“ საუბრისას ხაზს უსვამს, რომ საქმის პოლიტიზება ზედმეტად ადრე მოხდა და ახლა ოჯახისა და ოპოზიციის განცხადებები ერთმანეთს ემთხვევა, რაც ობიექტური სურათის არსებობას უშლის ხელს. მისი თქმით, უნდა გაირკვეს სცადა თუ არა თემირლან მაჩალიკაშვილმა წინააღმდეგობის გაწევა სპეცოპერაციისას და ამის შემდეგ დადგინდეს, ჰქონდა თუ არა ადგილი ძალის გადამეტებას. 

პოლიტოლოგის განცხადებით, სასამართლომ ორივე მხარეს უნდა მოუსმინოს და თუკი კანონმდებლობა ამის საშუალებას იძლევა, პროცესში უხუცესთა საბჭოც უნდა ჩაერთოს. 

აზერბაიჯანის ოპოზიცია ყრილობას თბილისში ჩაატარებს (რეზონანსი) 

ავტ.: თიკო ოსმანოვა

ინტერნეტ გამოცემა "ჰაქინ აზის" ინფორმაციით, 21 იანვარს აზერბაიჯანის ოპოზიციური მოძრაობა "რესპუბლიკური ალტერნატივა" - "რეალი" თბილისში ფართომასშტაბიანი ყრილობის გამართვას გეგმავს, რომელსაც ბაქოდან 100-მდე დელეგატი დაესწრება. ამავე წყაროს ცნობით, ამ შეხვედრის შესახებ ინფორმაცია მკაცრად გასაიდუმლოებულია.

აზერბაიჯანში საქართველოს წარმომადგენელი აცხადებს, რომ ქართული მხარე ამ ღონისძიების შესახებ ინფორმირებული არ არის. „რეზონანსი“ საქართველოში აზერბაიჯანის საელჩოსაც დაუკავშირდა, სადაც თქვეს, რომ შეხვედრის შესახებ იციან, თუმცა ადგილზე უფლებამოსილი პირი არ იმყოფება და განმარტებას ვერ გააკეთებენ. 
იურისტი ლევან ალაფიშვილი მიიჩნევს, რომ საქართველოს ხელისუფლებამ ამ შემთხვევაში არაფერი არ უნდა მოიმოქმედოს, რადგან შეკრებისა და გამოხატვის თავისუფლება კანონითაა დაცული. ალაფიშვილი იხსენებს, რომ 2012 წელს „ნაციონალურმა მოძრაობამაც“ გამართა ყრილობა სხვა ქვეყანაში, თურქეთში, თუმცა ამას გართულება არ მოჰყოლია, რადგან ამ შემთხვევაში ოპოზიციური პარტია კანონის ფარგლებში მოქმედებდა. 

რაიმე აკრძალვის დაწესებას გაუმართლებლად მიიჩნევს თორნიკე შარაშენიძეც. მისი თქმით, თუკი აზერბაიჯანელი პოლიტიკოსები კანონს არ არღვევენ, ფაქტს რეაგირება არ უნდა მოჰყვეს. 

ამავე მოსაზრებას იზიარებს კორნელი კაკაჩიაც, რომელიც ფიქრობს, რომ საქართველო აზერბაიჯანის შიდა საქმეებში არ ერევა და ყრილობის ჩვენს ტერიტორიაზე გამართვა ორ ქვეყანას შორის ურთიერთობაზე არ აისახება. მისივე აზრით, საქართველოს აზერბაიჯანული ოპოზიციის წახალისებაში ვერავინ დაადანაშაულებს, რადგან აფგან მუხთარლის საქმე საპირისპიროზე მეტყველებს. 
"თუ პოლიცია დანაშაულს სჩადის, პასუხი უნდა აგოს, მაგრამ როცა კანონიერად მოქმედებს, მხარდაჭერას უნდა გრძნობდეს" (რეზონანსი)

ავტ.: თიკო ოსმანოვა

„რეზონანსი“ ორი პოლიციელის, ირაკლი დარჩიაშვილისა და ბესიკ ბეგაშვილისთვის ბრალის წაყენების შესახებ წერს. მათ უფლებამოსილების გადამეტება ედებათ ბრალად. საქმე ეხება 2017 წლის ნოემბერში მომხდარ ინცინდენტს. პოლიციელებმა ერთ-ერთ სუპერმარკეტთან მდგომ მოქალაქეს ტერიტორიის დატოვება მოსთხოვეს, რის შემდეგაც რ.ღ.-მ დასვა კითხვა თუ რატომ არ ჰქონდა მას იქ ყოფნის უფლება. კითხვის დასმამ პოლიციელების გაღიზიანება გამოიწვია, მათ სიტყვიერი და ფიზიკური შეურაცხყოფა მიაყენეს მოქალაქეს, მოგვიანებით კი ბესიკ ბეგაშვილმა კი სამსახურებრივი იარაღიდან სამჯერ გაისროლა. 
ექსპერტი დავით გულუა მიიჩნევს, რომ რუსთავში მომხდარ ფაქტზე საგამოძიებო სამსახურების რეაგირება დადებით ტენდენციაზე მიანიშნებს და მისასალმებელია. გულუა აქვე ხაზს უსვამს, რომ სამართალდამცველებმა უნდა იცოდნენ, როდესაც დანაშაულს ჩაიდეგენ, დაისჯებიან, კანონიერად მოქმედების შემთხვევაში კი მათ საზოგადოების მხარდაჭერა უნდა ჰქონდეთ.  

მომხმარებელს 2018 წელი საწვავის გაძვირებით დაამახსოვრდება (რეზონანსი) 

ავტ.: მარი ჩიტაია 

საერთაშორისო ბირჟებზე საწვავის გაძვირების ტენდენცია გრძელდება. უცხოეთის ბაზრებზე 1 ბარელი ნავთობის ფასმა უკვე 70 დოლარს მიაღწია. 17 დეკემბრიდან მოყოლებული, საწვავი უკვე 10%-ით გაძვირდა. ქართველი ანალიტიკოსების შეფასებით, ოპეკის შეთანხმებით გაძვირების ტალღა გაგრძელდება.
ანალიტიკოს ჯაბა თარიმანაშვილის განცხადებით, ხელისუფლებას შეუძლია  აქციზის გადასახადთან დაკავშირებით პოლიტიკა შეცვალოს და მიიღოს ისეთი გადაწყვეტილება, რაც ქვეყნის ეკონომიკას ნაკლებად დააზარალებს. 

ექსპერტი პაატა ბაირახტარი კი აცხადებს, რომ თავის დროზე, ქართულმა კომპანიებმა არ გამოიყენეს შანსი და არ გააიაფეს საწვავი მაშინ, როცა საერთაშორისო ბაზარზე ნავთობის ფასი დაცემული იყო. მისი თქმით, კომპანიებს ამჟამად აქვთ შესაძლებლობა ფასი გარკვეული დროის განმავლობაში არ გაზარდონ, თუმცა, გადადგამენ თუ არა ამ ნაბიჯს ბიზნესმენები, უცნობია. 
თბილი ზამთარი თეთრი ტურიზმის განვითარებას აფერხებს (რეზონანსი) 

ავტ.: ნათია ლომიძე

ბოლო წლებში თბილი ზამთარი საქართველოს ტურიზმის მთავარი პრობლემაა. ზამთრის კურორტებზე ძირითადად მზიანი ამინდებია და თოვლიც არ არის საკმარისი ოდენობით. სადღესასწაულო დღეებში გამოცოცხლება შეინიშნებოდა, მაგრამ სასტუმროს მეპატრონეებმა არ იციან, მომავალში როგორი დატვირთვით იმუშავებენ. 

დამსვენებლების ნაკლებობას ძირითადად გუდაურში უჩივიან, ბაკურიანში არსებული სასტუმროების მფლობელები ამბობენ, რომ ნორმალური სეზონია. 
თხილის ფასი ცოტათი გაიზარდა, მაგრამ მარაგი ყველგან ამოწურულია (რეზონანსი) 

ავტ.: მარი ჩიტაია

სტატიის თანახმად, თხილის მარაგი ქვეყანაში თითქმის აღარ არის და რაც არის, ისიც უხარისხოა. ჩამბარებელ პუნქტებში ამბობენ, რომ დაბალი ხარისხის გამო პროდუქტის ექსპორტზე გატანა რთულია. 
„რეზონანსის“ ცნობით, თუკი წინა წლებში ქარხნებში თხილის შესყიდვას ვეღარ აუდიოდნენ, ახლა მათ საქმიანობა, ფაქტობრივად, შეაჩერეს და ბიზნესმენები ბანკების ვალის დაფარვასაც კი ვერ ახერხებენ. 

ძველით ახალი წლის პოპულარობა სულ უფრო იზრდება (რეზონანსი) 

თამუნა მუკბანიანი

სტატიის თანახმად,  მივიწყებული ძველით ახალი წლის აღნიშვნის ტრადიცია, რომელიც ბოლო წლებამდე მხოლოდ რეგიონებში ნარჩუნდებოდა, ხელახლა დაბრუნდა თითქმის ყველა ოჯახში. ამის მიზეზი მოსახლეობის დიდი ნაწილის მიერ მარხვის შენახვა გახდა.

ახალი თაობა 
მალხაზ მაჩალიკაშვილი: მე ვთხოვ სახელმწიფოს, მკვლელი გაასამართლოს და მისი სახე დამანახოს (ახალი თაობა) 

ავტ.: შორენა მარსაგიშვილი 

გამოცემა თემირლან მაჩალიკაშვილის დაკრძალვისა და პანკისელების მოსაზრებების შესახებ წერს. ადგილობრივები გამოძიების ობიექტურად და დროულად ჩატარებას ითხოვენ და აცხადებენ, რომ სუს-მა არა ანტიტერორისტული, არამედ, სადამსჯელო ღონისძიება ჩაატარა. 

გარდაცვლილის მამა მალხაზ მაჩალიკაშვილი ამ დროისთვის გამოძიებას ნდობას უცხადებს, თუმცა ხაზს უსვამს, რომ თუკი დამნაშავეები არ დაისჯებიან, მათ პირადად გაუსწორდება. 

თემირლან მაჩალიკაშვილის საქმის გადაკვალიფიცირებას ითხოვს ოჯახის ადვოკატი მარიამ კუბლაშვილი. მისი  განცხადებით, გამოძიება განზრახ მკვლელობის მუხლით უნდა გაგრძელდეს. კუბლაშვილი აქვე დასძენს, რომ ხელყუმბარა საქმეში მოგვიანებით გაჩნდა და ის სპეცოპერაციის გასამართლებლად ჩადეს. 

საქმესთან დაკავშირებით კითხვები აქვთ არასამთავრობო ორგანიზაციების წარმომადგენლებსაც, რომლებმაც გამოძიების ობიექტურად წარმართვის მოთხოვნით საგანგებო აქცია გამართეს. მათი თქმით, ჩნდება დასაბუთებული ეჭვი ლეტალური ძალის გამოყენების აუცილებლობასთან და თანაზომიერებასთან დაკავშირებით. 

სახელისუფლებო გუნდის წევრები კი ოპოზიციისა და სამოქალაქო სექტორის წარმომადგენლებს ტერორიზმზე საუბრისას  მეტი სიფრთხილისაკენ მოუწოდებენ და ფიქრობენ, რომ კითხვებზე პასუხი გამოძიებამ უნდა გასცეს. 
ტერორიზმთან დაკავშირებულ საფრთხეებზე ისაუბრა პრემიერმა მთავრობის სხდომაზე. გიორგი კვირიკაშვილმა თემირლან მაჩალიკაშვილის ოჯახს მიუსამძიმრა და ხაზი გაუსვა, რომ გამოძიების ეფექტურად და დროულად წარმართვა უპირველესად ხელისუფლების ინტერესებშია. 

თორნიკე შარაშენიძე: უარესს გადავრჩით, მაგრამ ცუდს ვერ ავცდით - „ჩატაევმა თავი აიფეთქა და კომპიუტერი დატოვა ინფორმაციით სავსე?!“ (ახალი თაობა) 
ავტ.: ნონა ცაბაძე 

ინტერვიუ თორნიკე შარაშენიძესთან 

თორნიკე შარაშენიძე აცხადებს, რომ ხელისუფლებას საზოგადოებასთან კომუნიკაცია უჭირს და სწორედ ამით არის გამოწვეული პანკისსა და თბილისში ჩატარებულ სპეცოპერაციასთან დაკავშირებული მითქმა-მოთქმა. შარაშენიძის თქმით, ბუნებრივია, რომ მთავრობა სპეცოპერაციის შესახებ დეტალურ ინფორმაციას ვერ გაასაჯაროვებს, მაგრამ მან ისე უნდა გაავრცელოს ცნობები, რომ ხალხის დასაცინი არ გახდეს. 

პოლიტოლოგის განცადებით, ხელისუფლების განმარტებები არადამაჯერებელია, მაგალითად ის, რომ ისლამურ სახელმწიფოსთან მჭიდრო კავშირში მყოფმა და გამოცდილმა აჰმედ ჩატაევმა თავი აიფეთქა, ინფორმაციით სავსე კომპიუტერი კი სამართალდამცველებს ჩაუგდო ხელში. თორნიკე შარაშენიძის აზრით, როდესაც ასეთ ბუნდოვან და კომიკურ ინფორმაციას ავრცელებს ხელისუფლება, ბუნებრივია, რომ ოპოზიცია ამ თემებს სპეკულაციისთვის გამოიყენებს, რადგან ეს პოლიტიკური თამაშის წესია. შარაშენიძე იხსენებს, რომ სპეკულაციებისთვის ლაფანყურის თემაც იქნა გამოყენებული და ამჟამინდელი ხელისუფლების წევრები მაშინ დღევანდელი ოპოზიციის მსგავს განცხადებებს აკეთებდნენ. 

ინტერვიუში თორნიკე შარაშენიძე ამბობს, რომ რაც მოხდა ძალიან ცუდია, თუმცა, ავცდით უარესს, რადგან შესაძლებელი იყო ჩატაევი საქართველოდან რუსეთში გადასულიყო, იქ ტერაქტები მოეწყო, შემდეგ კი გარკვეულიყო, რომ ჩვენი ქვეყანა ამ ყველაფერში გარეული იყო. 
დავით ზურაბიშვილი: ხელისუფლების ნათქვამი ოპოზიციაზე სააკაშვილის ნათქვამს ჰგავს (ახალი თაობა) 
ავტ.: ნათია ხურცილავა 

ინტერვიუ დავით ზურაბიშვილთან 

დავით ზურაბიშვილი ხელისუფლების წარმომადგენლების იმ განცხადებებს ეხმაურება, რომლის თანახმადაც, ოპოზიცია ტერორიზმის თემით პოლიტიკური ქულების ჩაწერას ცდილობს. ზურაბიშვილის თქმით, ასეთი ტიპის შეფასებები მას მიხეილ სააკაშვილის განცხადებებს ახსენებს. დეპუტატი ამბობს, რომ ექსპრეზიდენტი ყველას, ვინც კი კრიტიკულ აზრს გამოთქვამდა, რუსეთის აგენტად მოიხსენიებდა და დაახლოებით იგივეს აკეთებს მოქმედი ხელისუფლებაც. 

„რესპუბლიკური პარტიის“ წევრის აზრით, ბუნებრივია, რომ სახელისუფლებო გუნდი ვერ ისაუბრებს ყველაფერზე საჯაროდ, მაგრამ უნდა არსებობდეს იმის გარანტია, რომ თუკი სპეცოპერაციის დაგეგმვისას არაპროფესიონალიზმი ან რაიმე გადაცდომა გამოვლინდება, პასუხისმგებელი პირები დაისჯებიან. ზურაბიშვილი მთავრობას მოუწოდებს მომხდარის დეტალები ნდობის ჯგუფის ფარგლებში განიხილოს. 

მამუკა ტუსკაძე: თიანეთის საკრებულო ზაქარია ქუცნაშვილის დავალებით საბოტაჟს აწყობს (ახალი თაობა) 

ავტ.: გულიკო ბალაძე 

ინტერვიუ უფლებადამცველ მამუკა ტუსკაძესთან 

მამუკა ტუსკაძის ინფორმაციით, თიანეთის საკრებულო, ზაქარია ქუცნაშვილის დავალებით, საბოტაჟს აწყობს, რათა მერიისა და საკრებულოს ვადამდელი არჩევნების აუცილებლობა შეიქმნას. უფლებადამცველის მიერ ჩატარებული კვლევის შედეგად ირკვევა, რომ თიანეთის საკრებულოში 20  ნოემბრის შემდეგ, ფაქტობრივად სხდომა არ ჩატარებულა. ტუსკაძე განმარტავს, რომ თუკი სხდომები არ ჩატარდება და 31 მარტამდე ბიუჯეტი არ დამტკიცდება, კანონის 142-ე მუხლის შესაბამისად, საკრებულოს დათხოვნის საკითხი დადგება და სწორედ ეს არის ზაქარია ქუცნაშვილის მიზანი, რადგან მას თიანეთის მერის პოსტზე ოპოზიციონერი თამაზ მეჭიაურის კანდიდატურა არ აწყობს. 

ტუსკაძე „ახალ თაობასთან“ საუბრისას ხაზს უსვამს, რომ საკრებულოს თავმჯდომარე გიორგი წოწკოლაური თანამდებობას უკანონოდ იკავებს, რადგან იგი 2010 წელს ნარკოტიკული ნივთიერების შეძენა-შენახვა-გადატანა-გასაღებისთვის იქნა დაკავებული და 2020 წლამდე პოლიტიკური საქმიანობის უფლება არ აქვს. 

ცხინვალმა სერბეთთან თანამშრომლობას მოაწერა ხელი - რაზე მოილაპარაკეს ანატოლი ბიბილოვმა და მილორად დოდიკმა (ახალი თაობა) 
ავტ.: შორენა მარსაგიშვილი 

გამოცემა სამხრეთ ოსეთის დე ფაქტო პრეზიდენტის სერბეთში ვიზიტის შესახებ წერს. ჟურნალისტი ხაზს უსვამს, რომ სანამ საქართველოს ხელისუფლება ბახუსშია, ანატოლი ბიბილოვი მილორად დოდიკს ხვდება და სერბეთისა და სამხრეთ ოსეთის არაღიარებული რესპუბლიკის თანამშრომლობის შესახებ დოკუმენტებს ხელს აწერს. 

სტატიის ავტორი იმედოვნებს, რომ თბილისს ანატოლი ბიბილოვის სერბეთში ვიზიტზე სათანადო რეაქცია ექნება. მასალაში ნათქვამია, რომ ოფიციალური თბილისი აშკარად მოიკოჭლებს არაღიარების პოლიტიკის კუთხით, რადგან თვითგამოცხადებულმა რესპუბლიკებმა გასულ წელს ევროპის სხვადასხვა ქვეყანაში გახსნეს წარმომადგენლობები. 

ირანის გეგმები საქართველოში (ახალი თაობა) 

ავტ.: მარიამ მჭედლიშვილი 

სტატიის თანახმად, ირანი ახალ გეოპოლიტიკურ სტრატეგიაზე მუშაობს და თავის მომავალ პოლიტიკას არა არაბულ სამყაროსთან, არამედ სამხრეთ კავკასიასთან თანამშრომლობაზე აგებს.  სწორედ ამ კონტექსტშია განილული ირანისგან ბუნებრივი აირის შეძენის საკითხი. ექსპერტები მიიჩნევენ, რომ ირანული გაზი აზერბაიჯანულთან შედარებით დაბალი ხარისხისაა, ამასთანავე გასათვალისწინებელია სატრანზიტო გზაც, რადგან ამ შემთხვევაში ირანული გაზის საქართველოში შემოსატანად ტრანზიტული ქვეყანა სომხეთი გამოდის, რაც აზერბაიჯანთან ურთიერთობის დაძაბვას გამოიწვევს. 

ანალიტიკოსები ადასტურებენ, რომ თუკი ირანი სამხრეთ კავკასიასთან ურთიერთობებს გააღრმავებს, ამ შემთხვევაში საქართველოს როლი რეგიონულ პოლიტიკაში გაიზრდება და ჩვენი ქვეყანა დამოუკიდებელი მოთამშის ფუნქციას შეასრულებს, თუმცა, ეს სცენარი ნაკლებად რეალისტურია, რადგან პრეზიდენტი ტრამპი აშშ-ს პარტნიორ ქვეყნებს ირანის წინააღმდეგ გაერთიანებისკენ მოუწოდებს. 
- 14 -

